
Ale len nahǝbati tomǝlevtes siElisapet, aGot esǝvat 
aŋel Kapriel vi Nasaret, navile sua a Kalili hǝn b̃isor 
mai navensus sua, nahǝsan aMeri. Ikad avan sua len 
nahǝmar siTevit, nahǝsan aJosef, ale gǝlaru arukel 
gati ke arilah. 



Beti aŋel ikel maii ke, “Sagemǝtahw 
Meri, aGot ehǝhaṽur hǝn gaiug tia, 
eputsan gaiug. Asike idareh gaiug 
dereh getian, ale gipas anatum̃ 
ulum̃an sua, geriŋ nǝhes Yesu 
lan. Gai dereh tiyalyal balai, 
lekisi hǝn anatun aGot a 
mǝhat buni, ale Nasub̃ aGot 
dereh tigol tilav namilen aTevit 
atǝman ta sutuai tovi kiŋ. Nǝpasusan 
siJakop dereh litoh pipihabǝlan vi 
sutuai; nanoŋan han eb̃uer.” 



Ris aMeri tokel mai aŋel ke, 
“Imabe? Avan ideh sǝbar nibegw 
sal!” Aŋel isor vari ke, “ANunun 
aGot dereh tegǝm len gaiug, 
nǝdaŋan siGot a mǝhat buni 
tikabut gol gaiug hum 
nǝm̃ol. Husur enan 
ategai gǝb̃ipasi, 
dereh tevi siGot, 
ale lekisi hǝn 
aNatun aGot.”



Sǝdareh aMeri ile mǝhat, iŋad vi lan 
nab̃iltivile sua a Jutea, naut enan tobaŋ 
ṽehuh. Nǝboŋ tobar naut enan evi lohoim 
siSekariah, ike, “Ivoi,” mai 
aElisapet. Nǝboŋ 
aElisapet tosǝsǝloŋ 
hǝn na-ke-ivoi-an san, 
anatun ekurkur len 
nabǝhaṽun, ale 
aElisapet epul hǝn 
aNunun aGot. 



Beti ikai habat ke, “AGot igol navoian van 
hǝn gaiug sǝhor alatpǝhaṽut, igol 
navoian am van hǝn 
anatum̃ gǝb̃ipasi.”



Nǝpasian siYesu Kristo 
evisi magegai. Anan aYesu, 
aMeri ikel gati ke tilah mai 
aJosef, be a tahw hǝn 
arb̃ib̃on, isab̃i ke etian, 
aNunun aGot togole. 
Husur ke ahaṽut san, 
aJosef tovi 
nǝvanuan tonor, 
nǝboŋ tosǝsǝloŋ hǝn aMeri 
totian, emǝtahun b̃igol 
nahurun aMeri b̃isa, ŋa isab̃ 
sǝhoti len nǝnauan san ke 
teriŋ aMeri, be emǝtahun 
avan ideh b̃elǝboii.



Nǝboŋ tonau natgalenan sal, aŋel sua siNasub̃ evisi 
hǝni len nab̃ǝb̃er. Ike, “Josef anatun ulum̃an siTevit, 
sagemǝtahw hǝn gǝb̃esǝhar aMeri hǝn 
b̃evi asoam̃, bathut natǝtai totian hǝni, 
aNunun aGot gatolavi maii. Alitenan 
dereh tipas anatun ulum̃an balai, ale 
geriŋ nahǝsan aYesu lan, husur gai 
tilav kuv nǝvanuan san gail dan 
nǝsaan salit balai.” 



Nǝboŋ aJosef tolele, igol nǝsa aŋel siNasub̃ tokel 
maii. Esǝhar aMeri tovi asoan be sagol naitian maii 
van vǝbar nǝboŋ topas anatun ulum̃an 
sua. AJosef eriŋ nǝhes Yesu lan.



Len nǝboŋ galenan Sisa Aukustus ikel buni ke, tikad 
nap̃uruŋan hǝn nǝvanuan p̃isi lototoh len navǝlan alat 
a Rom. Ale galit p̃isi lovi 
lan naut salit matmat hǝn 
lǝb̃itos gat 
nahǝsalito. 



Ŋa aJosef am eriŋ naut a Nasaret a Kalili ale evi 
Petlehem a Jutea lotokisi hǝn nab̃iltivile siTevit, husur 
gai esua len nǝpasusan 
siTevit. Gai mai aMeri, 
tokel gati ke 
arb̃ilah, arovi 
Petlehem hǝn 

arb̃itos gat nahǝsalaru be 
aMeri pǝpadaŋ hǝn b̃ipasus.



Nǝboŋ artotoh len 
naut a Petlehem, 
aMeri ipasus.



Ipas ahai a m̃o san tovi ulum̃an. Eruŋ gole hǝn 
nahudhukaliko gail. Eriŋi ipat len naut nǝhanan 
sinarivatǝvat gail husur nahotel 
epul varirihit p̃isi. 



Len mariug enan ikad alatevis lotosuh len nǝmarireu 
gail, lotokǝtkǝta tǝban navǝshǝsipsip pǝpadaŋ hǝn 
naut a Petlehem. Nǝboŋ lototoh 
                    magenan, aŋel siNasub̃ 
                                         evisi hǝn 
                                        galito mai 
                                          namǝnas 
                                           siNasub̃ 
                                          em̃ias galito 

                                               ale lomǝtahw, 
                                                lom̃inm̃inikot. 



Ris aŋel tokel mai galito ke, “Samtemǝtahw, husur 
nukad na-kel-uri-an tovoi b̃igol nǝvanuan p̃isi 
lǝb̃ikemkem masuṽ. Bathut damǝŋai 
                 len nab̃iltivile siTevit lupas 
                                        natǝtai sua 
                                        b̃ilav kuv 
                                         nǝsaan 
                                          samito, gai 
                                          evi aKristo, 

                                             Nasub̃, aGot 
                                              totabtabuh lan.”



“Egai natit mǝtb̃eris lǝboii lan, ke: dereh mitisab̃ natǝtai 
lotoruŋ gole hǝn nahudhukaliko gail topat len naut 
nǝhanan sinarivatǝvat.”



Vǝha-sua ŋai ikad nab̃iltiluṽoh hǝn aŋel hǝn nǝmav 
lototah maii, lotoputsan aGot ke, 
“Nalotuan van hǝn aGot toyalyal buni, 
                  mai len navile a pan, 

                                             natǝm̃at van hǝn 
                                              nǝvanuan p̃isi, navoian 
                                              siGot topat len galito.”



Nǝboŋ aŋel gail lotoriŋ galito hǝn 
lǝb̃etǝlmam vi lan nǝmav, nǝvanuan 
nasipsip lukel mai galit gabag ke, “Ivoi ke 
datevi Petlehem hǝn datb̃eris nategai
                    tovisi, Nasub̃ tokele mai
                                       gidato.” 



Ŋa lusaṽsaṽut van, lusab̃ aMeri mai 
aJosef, mai amas topat len naut nǝhanan 
sinarivatǝvat. Nǝboŋ lotorisi tonoŋ, lukel 
ur nǝsa aŋel tokel husur natǝtai enan.



Husur nǝboŋ 
lotopas aYesu len 
naut a Petlehem a 
Jutea, len nǝboŋ 
aHerot tovi 
kiŋ, 

alalum̃an namitisau hǝn nam̃eso 
luyar dan Nais vi Jerusalem luke, 
“Atenan lotopasi hǝn b̃evi kiŋ 
seJu gail, atenan gai be?” 



“Husur namtoris nam̃eso san 
nǝboŋ tovisi ale namtogǝm hǝn 
namtb̃ilotu hǝni.” 



Beti aHerot igol nab̃onb̃onan 
tosusuah mai alalum̃an 
namitisau hǝn nam̃eso. 
Eus galit hǝn nǝboŋ mai 
namityal nam̃eso tovisi ale 
lukele. Esǝvat galit vi 
Petlehem ale ike, “Mitivan, 
doŋ vahvahur natǝtai. 
Nǝboŋ mǝtb̃isab̃i, kel uri mai 
ginau hǝn ginau am nǝb̃ivan 
valotu hǝni.” 



Nǝboŋ lotosǝsǝloŋ hǝn nakiŋ tonoŋ, loriŋ naut enan, 
ale nam̃eso lotorisi nǝboŋ tovisi, eil a m̃o hǝn galito
              van vail mǝhat hǝn naut natǝtai 
                                   totoh lan.



Nǝboŋ lotob̃is lohoim loris alarminan, aMeri mai 
natǝtai, ale lotǝŋedur, lulotu hǝni, ale losǝŋav
          hǝn naviolan salit hǝn lǝb̃eviol mai
              natǝtai hǝn nagol, nafraŋkinsens 
              mai namǝr. Nǝboŋ lotoke livan, 
              aGot ikel nalǝlǝgauan mai galit 
                                  len nab̃ǝb̃er ke 
                               saletǝlmam van hǝn 
                              aHerot, ŋa lotǝlmam 
                               vi lan nǝkantri salit 
                                   len nap̃isal tile. 



Nǝboŋ alalum̃an namitisau 
hǝn nam̃eso lotovan tia, aŋel 
sua siNasub̃ evisi hǝn aJosef 
len nab̃ǝb̃er ike, “Gile mǝhat, 
sǝhar alarminan, gam vi Ijip, 
ale toh ei vir nǝb̃ikel mai 
gaiug hǝn gǝb̃etǝlmam, 
husur aHerot dereh 
tekǝta doŋ amas hǝn 
b̃igol b̃imat.” 



Ŋa aJosef ile mǝhat, esǝhar 
alarminan len mariug ale 
eriŋ naut enan vi Ijip. Itoh ei 
van vǝbar nǝmatan siHerot. 
Imagenan, nǝsa Nasub̃ 
aGot tokele isarpoh, len 
nabuŋon ahai kelkel ur 
ike, “Nokis anatugw 
ulum̃an dan naut a Ijip.” 



Nǝboŋ aHerot tonau lǝboii ke 
alalum̃an namitisau hǝn 
nam̃eso lotogǝrasi, nǝlon 
ipaŋpaŋ masuṽ vǝsa. 



Esǝvat alalum̃an hǝn lǝb̃igol 
alathutai p̃isi, nǝdam̃ halit 
toru vi pan, lǝb̃imat len naut 
a Petlehem mai naut gail 
lotodar visi. Natenan inor hǝn 
namityal tosab̃i len alalum̃an 
namitisau hǝn nam̃eso.



Nǝboŋ aHerot tomat tia, aŋel 
sua siNasub̃ evisi hǝn aJosef
 len nab̃ǝb̃er len naut a Ijip 
   toke, “Gile mǝhat, sǝhar
   alarminan, gevi lan naut a
        Israel, husur alat lotodoŋ 
          natǝtai hǝn lǝb̃igol 
          b̃imat, lumat tia.” 



Avil nǝboŋ tosǝsǝloŋ 
hǝni ke aArkelaus 
tovi kiŋ, tolav namilen 
aHerot tovi atǝman, 
len naut a

Jutea, emǝtahw hǝn 
b̃ivan ei. Nǝboŋ aGot tokel 
nalǝlǝgauan maii len nab̃ǝb̃er, 
eriŋ naut enan, evi Kalili. 



Ibar navile sua, 
a Nasaret, ale itoh ei. Beti nǝsa 
ahai kelkel ur gail lotokele isarpoh ke, 
“Lekisi hǝn auleNasaret balai.”

   Bathut aGot elǝmas bun navile a pan
    maiegai ke: eviol hǝn aNatun tosua 
      sǝb̃on hǝn avan ideh b̃eriŋ nǝlon 
      b̃idaŋ lan, asike, asike imasig be 
            dereh tikad nǝmauran 
                       vi sutuai.



Rom 3:23
husur nǝvanuan p̃isi lugol nǝsaan, ŋa lutoh a tut, a tut 

masuṽ dan aGot, lǝsanor kasi hǝn lǝb̃ibar nǝyalyalan san.

Rom 6:23
Husur nap̃urp̃uran hǝn nǝsaan evi nǝmatan, avil len 

aKristo aYesu, aMasta sidato, na-viol-kǝmas-an siGot evi 
nǝmauran vi sutuai.

NaIpru gail 9:27
Ale gidat dattovi vanuan, aGot eriŋ nǝboŋ tonor hǝn gidat 
ṽisusua datb̃imat. Len nǝboŋ enan dereh dateil len nǝhon 

aGot len nakotan san.



Efesus 2:8,9
Ale igol imasil maiegai: Len navoian aGot toviol kǝmas 
hǝni, ilav kuv gamito dan nǝsaan samito nǝboŋ mǝttoriŋ 

nǝlomit len aYesu. Gamit mǝtsagol natideh hǝn 
mǝtb̃imakuv, evi naviolan siGot. Datodǝdas datb̃igol 

natideh hǝn datb̃ikad nǝ-lav-kuvi-an dan nǝsaan sidato. 
Imaienan hǝn asike datb̃elǝboi datb̃ipatpat gidat mǝhat lan.

Rom 10:9,10
Nasoruan imaiegai ke: Gǝb̃ikel koti len nabuŋom̃ ke, aYesu 
evi Masta, mai gǝb̃edǝlomi len nǝlom̃ ke, aGot igol aYesu 

ile mǝhat dan nǝmatan, dereh aGot tilav kuv gaiug dan 
nǝsaan sam̃. Husur len nadǝlomian enan dattokade len 

nǝlodato, aGot eriŋi ke datunor len nǝhon. Ale len 
na-kel-koti-an enan dattokele len nabuŋodato, aGot ilav 

kuv gidat dan nǝsaan sidato.



Jon 3:16,17
“Bathut aGot elǝmas bun navile a pan maiegai ke: eviol 

hǝn aNatun tosua sǝb̃on hǝn avan ideh b̃eriŋ nǝlon b̃idaŋ 
lan, asike, asike imasig be dereh tikad nǝmauran vi sutuai.
Husur aGot sasǝvat aNatun vi lan navile a pan hǝn b̃eriŋi 

ke lipanis sil nǝsaan salito, be hǝn ke, len aNatun,
 aGot b̃ilav kuv galit dan nǝsaan salito.

1 Jon 5:11-13
Na-kel-koti-an imaiegai ke: aGot eviol hǝn nǝmauran vi 

sutuai mai gidat tia ale nǝkadun nǝmauran enan evi 
aNatun ulum̃an. Alat lotokad aNatun aGot len nǝlolito, 
lukad nǝmauran enan; ale alat lǝsǝkad aNatun ulum̃an 

aGot len nǝlolito, lumabe? Lǝsǝkad nǝmauran enan. Nutos 
natgalenan van hǝn gamit mǝttoriŋ nǝlomito len nahǝsan 

aNatun aGot hǝn mǝtb̃elǝboii ke mǝttokad 
nǝmauran vi sutuai.

